
Assam CM-i kiralongrar pusemertem
anema jenjang agitsü tuyu

Kuli kecha magütsüi China Visa
magizük: Sumit Nagal

Dimapur, Yimpoksüi/Nov. 11
(TYO): Advisor, Information and
Public Relations, Soil & Water
Conservation, Government of
Nagaland, Imkong L. Imchen,
Apollo Hospital, Guwahati nung
Mongulbarnü süogo. Pa arishi
küm 75 tain liasü.

Mozüki osang ajanga ashiba
agi pa nikongdang 1:58 nung
asü. Pai kinungtsü, jabaso pezü
aser jala ana yutsür asü.

Mangmetong yimtsüng nungi
Asür Imkong L. Imchen ya
November 8 nü temulungjang agi
mapa junga meinyaki Naga
Hospital Authority Kohima nung
admit asü. Yangji pa temang tera
tajungba akumba sülen
November 10 nü ano temang
anepalutsü atema tayimtsü nung
Guwahati-i anir ao. Pa
tezüngjang majungba aser
diabetes timtem liasü aser dialysis
agiba sülen temang tamajungba
akum.

Mongulbar nikongdang pa
tasümang ya Indisen, Dimapur
nung par kidangi bener ao, ta
ashi. State sorkari state funeral
ka Old Ministers' Hill, Kohima
nung pa indang official residence
nung November 12, 2025
anepdang 9:30 ako nungi agitsü
ta sangdongogo aser iba sülen
Mangmetong-i bener aotsü.

Asür Imkong L. Imchen
indang asüpila sentong ya DIPR
Nagaland indang YouTube
channel nung live stream asütsü
aser iba sülen pa tasümang ya
Kohima Wokha ajanga
Mangmetong-i bener aotsü, kong
November 13, 2025 nü
tatembang tepila sentong agitsü.

Imkong L. Imchen ya
kaketshir lenir ama inyaka tenzük
aser lokti tentet balala nung
ajemoka Nagaland Legislative
Assembly nung kümsük pongu
tashi inyaka liasü. Pa Ao
Kaketshir Mungdang nung tir
inyaka liasü, Naga Students'
Federation nung tongti zülur
inyak, Ao Senden nung tatong tir

aser tir inyak, District Congress
Committee indang tir inyak aser
Nagaland Pradesh Congress
Committee indang tatong tir
inyaka aru.

Pa 28 Koridang Assembly
Constituency nungi ponguben
tashi takok angu - mezüng
Independent ama 2003 küm, iba
sülen 2008, 2013 aser 2018 nung
Naga People's Front ticket nungi
aser 2023 küm Bharatiya Janata
Party ticket nungi takok ngua
liasü.

Taoba mapang Imkong L.
Imchen ya cabinet minister
inyaka liasü aser tang Advisor,
Information and Public
Relations, and Soil and Water
Conservation teinyakdak liasü.

June 15 nü pa arishi küm 75
ajungba aser Koridang Assembly
Constituency nungi elected
legislator ka ama küm 25 tashi
nübur tenzüka aruba anogomung
par Mangmetong yimtsüng nung
munga liasü.

MLA & Advisor, Information
& Public Relations and Soil &
Water Conservation, tanü Apollo
Hospital, Guwahati nung
ajungbena asüba angazüka kanga
jashir, ta Nagaland Angh, Ajay
Kumar Bhalla-i sangdong ka nung
ashi.

Asür Imkong L. Imchen ya
kaketshir lenir, nübur lenir,
Nagaland sorkar nung Cabinet

Minister aser Advisor ama jenjang
balala nung nübur tenzüka aru.
Pa asüba ya State asoshi
bendanga agütsüba aser nendaka
inyakba lenir ka samar alitsü.

Nagaland nung aliba nüburtem
tenüng nung aser kü tenüng nung
mangyimer kibong den asükhu
lemsateper. Tulusang Tsüngremi
kinungertem mulungjang nung
tesuneptsüba aser taochi agüjang
ta sarasademtsür, ta Nagaland
Angh-isa ashi.

Advisor, Imkong L. Imchen
asüba osang angazüka temulung
kanga shiranger, ta Nagaland
Chief Minister, Dr. Neiphiu Rio-
i asükhu sangdong ka nung ashi.

Asür Imkong L. Imchen küna
metetteper mapang talangka
liyonga arudang teka amteper kati
ka akumtsübotepa küm aika
nübur tenzükdang tesendaktep
tajung yangera liasü. Pa ya külem
tenzüker kisüng masü saka
tembar tajung ka liasü.

Pa tejak tesangwa aser pai
angatetba nung tasü ita nokdaka
pai bilemba lemsateptsü tsüboa
meliasü. Asür Imkong L. Imchen
ya mangdang tajung akaba lenir
ka liasü aser yimten yimsüsüba
nung tetsüng ajemoker arudang
nübur ajungtsü asoshi pai
anibelem mesasai bendanga
agütsür inyaka aru, ta Dr. Rio-i
ashi.

Pa asüba ya Ao kin aser Naga
nunger asoshi lenir tejangja ka
samar asütsü aser pai tazüng
yutsüba asüngtsü kanga tasak
asütsü.

Iba mangyim mapang pa
takum aser pai mapa tajung
inyakba atema Tsüngrem nem
tenüngsang agütsüti. State asoshi
pai bendanga agütsüba ajanga
tarutsü putu maneni
ajungmesotsü.

State sorkar tenüng nung Alila
Imkong aser mangyimer kibong
den asükhu lemsateper. Asür
tanüla teti tatem maka tesunep
nung anisüngzükjangma, ta
Nagaland CM-isa ashi.

Advisor Imkong L. Imchen takum tembangogo, tanü State funeral agitsüLok Sabha Speaker Om Birla-i World War II
mapa asürtem nem akhum agütsü
Kohima, Yimpoksüi/Nov. 11
(TYO): Mongulbarnü Lok Sabha
Speaker Om Birla-i World War
II mapang takum bendanga
agütsüba sepaitem nem akhum
agüja Kohima War Cemetery ya
"Tasü tait, bendanga agütsüba
aser ajungmesoba indang temeshi
tesem" ka lir ta ashi.

Kohima War Cemetery,
Commonwealth War Graves
Commission nung Government
of Nagaland-i ayongzükba  2nd
Nagaland Commemorates
Remembrance Day of World
War-II nung jembidang, iba
anogo ya linük kumzüka ayutsü
asoshi raraba tasü tait nokinketer
nem akhum agütsüba anogo lir,
Birla-i ta ashi.

"Iba linük kumzüka ayutsü
asoshi Alima Rara Tanabuba
mapang asen sepaitemi iba ali
nung rara aser takum bendanga
agütsü. Asenok iba tesemi
arudang, pei linük asoshi takum
bendanga agütsür nem asenoki
akhum agütsür," ta Lok Sabha
Speaker-i ashi, shiba 22nd Annual
Commonwealth Parliamentary
Association India Zone-III
Conference asoshi arua lir.

Kohima War Cemetery nung
"When you go home, tell them
that we gave our today for your
tomorrow" ta zülua aliba
bilemteta jembidang, iba o yagi
asüng jenjang tajungba
kumdaktsütsü asoshi tanü
bendanga agütsütsü putu aika
ajungmesor, ta pai ashi.

"Ibai bilemtetba anogo kisüng
masü saka ajungmesoba anogo
ka lir," ta ashi.

"India ya teti nokinketer li ka
ama lia aru aser parnoki bendanga
agütsüba ajanga yimjung aser
telungjem tsütsüi asen linük
manei len anitsüla," ta Birla-i ashi.

Nagaland Chief Minister, Dr.
Neiphiu Rio-i iba sentong nung
jembidang Nagaland nung aliba
nüburtemi tongti shilem agia rara
mapang Allied aser Japanese
sepaitem den yaritepa liasü, ta
ashi.

"Naga nunger aikati timtem
kanga ajuru, ajisüaka parnoki lulaa
modaktsüi arok asoshi inyakba
ajanga akhi tammang putu nunga
tesangwa agütsü," ta pai ashi.

Küm shia iba anogomung
ajanga yimjung, telungjem aser
akangjungshitepba jenjang
nenshitsür, ta Rio-i ashi.

"Asenoki rara aser yimjung
asoshi inyakba nungi lesson tem
maneni bilemtettsüla. Lanu putu
asoshi item otsü wazüka yutsütsü
asen mapa lir," ta pai ashi.

Battle of Kohima dang
"Stalingrad of the East" ta ajar
aser ibai Alima Rara Tanabuba
mapang tesashitiba rara rongnung
ka lir, ta Nagaland CM-i ashi.

British Deputy High
Commission's Bhaarat Dave-ia
Battle of Kohima ya Alima Rara
Tanabuba nung temelenshi
arudaktsüba rara ka liasü, koba
ajanga Asia nung nüchiso wazüka
ayu, ta ashi.

Imkong L. Imchen

Kohima, Yimpoksüi/Nov. 11
(TYO): Nagaland Police ajanga
Narcotics Control Bureau
(NCB), Government of India den
teka amteper West Bengal aser
Sikkim densema North Eastern
states ajunga asoshi ananü
Regional Anti-Narcotics Task
Force Conference ka November
13 & 14, 2025 anogotem
Chümoukedima nung
ayongzüktsü, ta tanü Director
General of Police (DGP)
Nagaland, Rupin Sharma, IPS
ajanga sangdongogo.

Police Headquarters, Kohima
nung osangbener tem den
jembidang, Union Home
Secretary densema iba sentong

nung Government of India nungi
ketdangsürtem adentsü imlaa
liasü, saka yashi Delhi lendong
nung mazüngba yong pa
medentettsü akok, ta ashi.

Ajisüaka Director of NCB,
Special DGP of CRPF aser
Northeast nungi Inspector
General-rank officers tem
adentsü.

"Iba mungdang nungya
Northeast telungzük nung aser
NE nungi narcotics shibelenba
ajanga tebilemtsü agütsüba
indang jembitsü aser state tem
tsüngta amalitepa tajungtiba nung
azüoktsü asoshi shisa
lemsateptsü," ta Sharma-i ashi.

National Nasha Mukt Bharat

mission kübok linük nung iba
ama mungdang ibai mezüngbuba
alitsü, ta pai ashi.

Tang telidak Nagaland Police
recruitment dak sendakba nung
October 6, 2025 nü lapokba
online application portal nung
application agütsütsü asoshi
November 7 tatem liasü saka
anogo 15 atsülangtsüogo, ta pai
ashi. Indigenous certificates ama
documents bushiba nung
mapang tali agiba candidates tem
atasa anogo ya atsülangtsür.

Application fee sen 300
meshiba atema nüburtemi tenüng
sena jembiba jangjashija, portal
nung tenüng züluokba ya angati
lir aser tarutsü nung recruitments

ajunga atema lir, saka tatidang
atema temsütsü asoshi
candidates temi sen 300 ya
agütsütsüla, ta Sharma-i ashi.

Recruitment portal kisüng
yangluba nunga sen lakh 40
jungnüa indoker, aser OTPs,
SMS updates aser three-tire
examination process - physical,
written aser interview atema
senotsü nüngdaker, ta DGP-i
rateta ashi.

Online system ajanga
applicants atema timtem jenti
ajemtsüogo, kechiaser
senzüsempongba aser anenzükba
nung nisung shia sen 5,000 nungi
6,000 dak tema indoktsü liasü,
ta pai ashi.

Forensic infrastructure indang
asüngdangba mapang, tang
Nagaland nung forensic
laboratory ya Dimapur nung lir,
kong küm shia bushisüngdangba
ken o 1,200-1,300 ketdang asür
aser district-level asoshi
inyaktepba mapang lir, ta
Sharma-i ashi.

District ajunga atema mobile
forensic vans alitsü atema sorkari
melaogo aser work orders
agütsüogo, ta ADGP (Law &
Order) Sandeep Tamgadge-i
ashi.

Forensic service tashi itshitsü
atema sorkari scientific officers
aser assistants posts talila
yanglur, ta pai ashi.

Anti-Narcotics meet alitsü, recruitment anogo atsülanger: DGP Nagaland

Dimapur, Yimpoksüi/Nov. 11
(TYO): 2024-2025 atema Post
Matric Scholarship ST 2nd Phase
kaketshir nem lema agütsüba
maparen November 11, 2025 nü
tenzükogo, ta All Nagaland College
Students' Union (ANCSU)
sangdong ka ajanga metetdaktsü.

Directorate of Higher
Education, Government of
Nagaland ajanga metetdaktsüba
ama scholarship agütsüba maparen
tembangba sülen 2nd phase indang
beneficiary list ya department

indang website (https://
highereducation.nagaland.gov.in)
nung inoktsütsü.

Scholarship dak sendakba nung
kaketshir temi office mapang
hescholarship@gmail.com ajanga
tongteprateptsü akok.

Scholarship dak sendakba nung
metetnüba mesüra teyari aginüba
lira, kaketshir temi ANCSU office
den ancsunag@gmail.com/
8837374998 ajanga
tongteprateptsü akok, ta ANCSU
sangdong ajanga ashi.

PMS ST 2nd Phase agütsü tenzükogo

mailto:tiryimyim@gmail.com
http://www.tiryimyim.in
https://
mailto:hescholarship@gmail.com
mailto:ancsunag@gmail.com/

Dimapur, Yimpoksüi/
November 11 (TYO): Kohima
nung November 11 nü 22buba
Commonwealth Parliamentary
Association (CPA) India
Region Zone-III Conference
tananübuba plenary session
nung Rajya Sabha Deputy
Chairman, Harivansh-i "Climate
Change In the Light of Recent
Cloudburst and Landslides in
Some North East Region" onük
nung ajemdaker jembi.

Tzü mopung melenshiba ya
tang tebilemtsü tulutiba
rongnung ka lir ta shia
Harivansh-i, North East nung
tzünglu kanga sashia aruba,
anentsüh aluba aser tzümetsüng
aruba ajanga iba tzü mopung
melenshiba ya ajangshidar ta
ashi. Paisa, 2025 küm tom tashi
nung NE nung anentsüh 800
dak tema aluba mangaoka lir,
aser iba ajanga nisung taküm
samaba den kiojen raksa-a
takoksa tulu ajangshiogo, ta
ashi.

Meimchirtemi alirongsen
mapayui amshiba indang
Rabindranath Tagore-i
tekümdangtsü metetdaktsür
aliba bilemtetshia jembiba
mapang pai ashiba agi, alima tzü

Harivansh-i Tzü mopung melenshiba nokd-
angtsü atema longjemer inyaktsü ayongzük

mopung liromedem mesüi küma
aoba den tatsükba küma aoba
mapang ka nung iba
sangromejemer aser
philosopher-i jembizüka yokba o
ya tanüa kanga tapet lir. Tang
terenlokdak aliba linük ka süaka
India-i tzü mopung melenshiba
nokdangtsü atema national
policy balala aser lokti balalai
shilem agia jenjang balala agia
arudar, ta pai ashi.

Jelia renema alitsü
nüngdakba indang jembiba
mapang Deputy Chairman yagi,
Disaster Management Act,
early warning systems, aser
"Common Alerting Protocol-
based Integrated Alert System"
indang jembia liasü. Paisa,
Mission Mausam aser Bharat
Forecasting System indang
jembi, koba ajanga tsüngsang
mongpu tamajungtem takzüteta
telangzüba agütsütsü asoshi
India nem tashi agütsür, ta ashi.

Kasa mapang nung
Harivansh-isa, scientific
bushisüngdang nung senotsü
entoktsü koda tongtibang iba
indang lemsatepba den, pai pa
indang MPLAD fund ajanga
IIT Patna nung Centre for
Earthquake Engineering aser

Aryabhatta Knowledge
University nung Centre for
River Studies amenoktsü asoshi
teyari agütsüba lemsatepa liasü.

Paisa, tzü mopung
melenshiba aser sustainable
development o grassroots
resilience ajungkettsü atema
tanga inyakyimtem asoshi
mejeta Committee ka tentetba
atema Nagaland Legislative
Assembly nem tenüngsang
agütsü.

North East state tem
longjemer inyaktsü ayongzüka
pai legislature tem dang tzü
mopung dak sendakba nung
sentongtem, town planning aser
sustainable resource
management tongtibangsa
agitsü ayongzükba den,
tetsütebou mapang nungi
benshia aruba shisatsütem
mesentoktsü aser lokti nem
shilem agidaktsütsü ajungshia
liasü.

Tatemsa pai policy
yanglurtem dang tzü mopung
wazüka ayutsüba ya
rongsenketzüng terenlok atema
tetsüdaktsü ka ama masü saka
meimchir terenlok asoshi kanga
tongtibang ta angatettsü
mepeshia liasü.

22buba Annual CPA Zone-II conference nung Dy. Chairman, Rajya Sabha, Harivansh-i o
jembiba mapang tangokba noksa nung angur.

Dimapur, Yimpoksüi/November
11 (TYO): Ao Senden-i sangdong
ka ajanga MLA aser Advisor
Department of Information &
Public Relation and Soil & Water
Conservation asür Imkong L
Imchen anogo ishika shiranger
ajungbena November 11 nü
Guwahati nung asüba osang
angazüka aoksaba aser mang
ayimba lemsatepogo.

Pa ya tekübokba jenjang nungi
temaba jenjang tonga atuba lenir
ka, shibai lokti balala tenzükba
mapang aser yimden yimsüsüba
nung taküm bendanga agütsür
inyakba tepeyong nüburtem
tenzüka aruogo. Pa ya 1993-94
tashi Ao Senden Tatong Tir liasü
aser 1994 nungi 96 tashi Tir liasü.
Pa kang dang tedangshi, ajemalu
aser bendanga agütsüba lenir ka
liasü, shibai Nagaland terenlok
atema bendanga agüja inyakogo.
Pa ajungbena asüba ya Naga
nunger aser talisa Aoer tem atema
takoksa tulu lir.

Mangyim jashi tia nung aliba
mapang asür kinungertem den
asükhu lemsateper aser tulusang
Tsüngremi parnok moajang aser
yimjung aser anisüngzük agüjang
ta sarasademtsür. Asür tanüla teti
tatem makadak
anisüngzükdakjang, ta Tir
Marsanen Imsong aser Gen. Secy
Imtipokyim nati külem sangdong
ka ajanga metetdaktsü.

Kasa mapang nung Naga
Students' Federation (NSF)-ia,
November 11 nü asür Imkong L.
Imchen asüba osang angazüka
khukhua mang ayimba
lemsatepogo.

Imchen ya NSF indang General
Secretary liasü aser iba kaketshir
lokti tentet tamendakdak akagshiba
nung pai tongtibang shilem agia
liasü. Pa lenisüba tajung aser Naga
nunger longjemdaktsütsü atema

tanen makai inyakba ajanga
Federation inyakyim yanglushija
liasü. Federation-i kaketshir lokti
tentet aser Naga nunger asoshi
teyari agütsüba asoshi pa nem
tenüngsang tetushi agütsü aser pa
asüba ya par kibong asoshi dang
masü saka Naga nunger ajak atema
takoksa tulu ta shia asür
kinungertem den asükhu
lemsatepba den, pa tanüla teti tatem
makadak anisüngzük angutsü
sarasademja ataba lemsatepogo.

Lokti tentettem rongnung ano
Nagaland Pradesh Congress
Committee (NPCC)-i, MLA and
Advisor, Department of
Information & Public Relations and
Department of Soil & Water
Conservation, Government of
Nagaland November 11 nü
Guwahati nung asüba osang
angazüka mang ayimba
lemsatepogo.

Asür Imkong L. Imchen ya
yimden yimsüsür tejen ka, shibai
NPCC tatong Tir aser District
Congress Committee,
Mokokchung Tir ama inyakogo.
Pai Congress party atema kechisa
inyaktsüogo item ajak teti
bilemtettsü, ta kasa sangdong
ajanga metetdaktsü.

Maneni Mokokchung Press
Club, Dimapur Press Club, NLA
Sepaker Sharingain Longkumer, K.
Therie, Department of Information
& Public Relations, Minister Health
& Family Welfare Paiwang
Konyak, Advisor IT&C Economic
& Statistic and Evaluation, H.
Sethrongkyu, K G Kenye aser Ex.
Minister Neiba Kronu nunger ajaki
Advidsor Imkong L Imchen asüba
osang angazüka mang ayimba
lemsatepba den, asür kinungertem
den asükhu lemsatepogo aser asür
tanüla teti tatem makadak
anisüngzük angutsü atema
sarasademja ataba lemsatepogo.

Ao Senden-i anir kija aser lokti
tentet balalai asükhu lemsatep

Dimapur,  Yimpoksüi/
November 11 (TYO): Alima
ajunga nung October  ita
National Cyber Security
awareness Month (NCSAM)
amungba mapang Dimapur
Police-i, cyber safety, digital
literacy ajungkettsü aser online
nung khuret angateta yimya
shitak benshitsü atema
ajungmesotsü asoshi sentong
balala ayongzüka agiogo.

Dimapur Police-i tang
sentong balala benoka inyaka
aliba rongnung, Don Bosco
Higher Secondary School, St.
Paul Higher Secondary School
aser Livingstone Foundation
International, Dimapur ta
school asem nung Cybercrime
Cyber hygiene aser Cyber
security dak sendakba nung
lecture agütsüba densema lir.

Police-isa, jila kübok tesem
balala nung cyber awareness
poster tem maloka toktsü aser
jila  nung Cybercrime
awareness pamphlets tem
lemja liasü.

Mannei school 30 nung
kaketshirtemi Cyber
awareness tenangzükba agi.
School tem rongnung

1. Pranab Vidyapith Higher
Secondary School,2.
Livingstone Foundation
International, Dimapur, 3.
Conerstone Higher Secondary
School, Dimapur, 4. GMS
Duncan, 5.  Liz Woodland
School, Dimapur, 6. Lorna's
Hr. Secondary School, Bangjak
Phom colony, Walford, 7. Govt.
Higher Secondary School,
Lengrijan, 8. GMS Midland
Dimapur, 9.St. Stephen's Hr.
Sec. School, Dimapur, 10. Don
Bosco Higher  Secondary
School, Dimapur, 11. GPS
Kaharigaon (Phevima), 12.
Lima Aier Higher Secondary
School, 13. Dimapur Mission
Hr. Sec. School, 14. Holy Cross
Higher Secondary School, 15.
MGM Higher  Secondary
School, Dimapur, 16. Christian
Higher Secondary School,
Dimapur,  17. El-Shaddai

Academy Duncan Road
Dimapur, 18. CMHSS, Aoyimti,
19. New Horizon School,
Dimapur, 20. Xuvihe Memorial
School, Dimapur, 21. Eden Hr.
Secondary School, 22. St.
Mary's Higher  Secondary
School, 23. Little Star Higher
Secondary School, 24. Mount
Hermon School, Darogajan, 25.
St. John Hr. Sec. Res. School,
26. HMC High School, 27.
GMS Duncan Ao, 28. Hollotoli
School, 29. Ram Janaki Higher
Secondary School, 30. Pilgrims
School nunger densema lir.

Maneni Dimapur Police-i,
school tem aser nüburtemi
sentong balala nung
jangrabangra shilem agiba
atema kanga pelaba lemsatepa
liasü. Parnoki shilem agiba
ajanga tangazükba
agütsütetogo aser iba yagi
Cyber Crime ajanga
amokmeren aser  tasatem
indang jangja alitsü aser online
nung inyakyim tajung benshitsü
atema lisopurtem ajungmesor.

LANGPANGKONG KAKETSHIR MUNGDANG (LKM)
AJANGA JUNGDAK SENDEN AYUNGER

LKM Mendenti ajanga tang aruya-a aliba honibar i.e. 15th Nov.
2025 anogo, 11:00am ako nungi LKM Headquarter Chuchuyimlang
nung rungdak nüngdak jembitsü alinung, Jungdak Sanen Luden
Senden ka akatsü ayunger. Anungji Shisa Tuyur, Sanen Luden aser
Unit shia President den nisung ana(2) adentsü metetdaktsür.

Sd/-
IMLINOK

PRESIDENT LKM

Sd/-
MEYITONGPANG

GENERAL SECRETARY LKM

Dimapur Police-i sentong balala ayongzüka agi

Dimapur, Yimpoksüi/
November 11 (TYO):
November 10 nü East Dimapur
Town Council (EDTC)
mendenbubaer kidang Model
Colony Council, Darogajan
Council, Mount View Council
aser Purana Bazar 'B' Council
nungi lenirtem den senden ka
menogo.

Senden nung East Dimapur
Town Council, Mount View,
Purana Bazar 'B' aser
Darogajan kübok aliba
nüburtem aser lokti tentet ajaki
Sugar Mill Nalla Project benoka
inyaktsü asoshi Brahmaputra
Board den teka amteper
inyaktsü bangjema liasü.

Ken o dak sendaka alir ajak

dang, kilentsü yanglutsü atema
asazüker aliba tesemtem nung
ki, jara, süngtolitong mesüra
tetsüdaktsü kar danga lir item
ajak November 30 nü tashi
nungbo agitsü tetuyuba
agütsüogo, ajita asünung dang
mapa menomeyang mesüi
benoka inyaktettsü.

Atakzükja aliba mapang
tashi nung tetuyuba sülen
manidakra osang kecha
magütsüi item tetsükdaktsütem
ajak agintsü ta kasa sangdong
ajanga metetdaktsüogo.

Ajak ajangzüktsü atema iba
mapa takok ngua benoka
inyaktsü asoshi nüburtemi teka
amteper inyaktsü aser teyari
agütsütsü kanga nüngdaka lir.

Kiyong balala den EDTC senden amen

Bihar exit polls: NDA-i menden 148 nung takok angutsü Delhi nung mopung menenba
azüoktsü atema GRAP III benokogo

November 11, 2025 nü Gaya Ji, Bihar nung aliba polling station ka nung vote agütsütsüpurtem
tarensena nokdaka aliba noksa nung angur. Mongolbarnü Bihar nung assembly election
tanabuba shilem agiogo.

November 11, 2025 nü Chennai nung DMK-i aniba Secular
Progressive Alliance pusemertemi SIR anema longkak
aitdang tangokba noksa nung angur.

New Delhi, Yimpoksüi/
November 11 (Agencies):
Mongolbarnü Bihar nung
assembly election tanabuba
shilem agiba sülen nikongdang
exit polls balala ajanga Nitish
Kumar-i aniba National
Democratic Alliance (NDA)
teloktepi takok angutsü, ta
asadangtetogo.

Bihar nung election shilem
ana lemsar agi. November 6
aser November 11 naprongla
nung voters aikati shilem agia
vote agütsüogo.

Magadh's mood days indang
exit polls ajanga, opposition
Mahagathbandhan-i tamakok
tulu angutsü aser Jan Suraaj
party-i menden ishika dang
angutsü, ta metetdaktsü.

A poll of polls-i, NDA-i
menden 148 nung takok ngua
maneni sorkar akümtsü aser
RJD-i aniba Mahagathbandhan
teloktepi menden 88 shi dang
angutsü, ta metetdaktsü.

People's Pulse exit poll
ajanga, NDA-i menden 133-159
angutsü, Mahagathbandhan-i
menden 75-101 angutsü, Jan

Suraaj party-i menden 0-5 aser
tanga party tilatemi menden 2-
8 angutsü, ta metetdaktsü.

Dainik Bhaskar poll ajanga,
NDA-i menden 145-160
angutsü, Mahagathbandhan-i
menden 73-91 angutsü, Jan
Suraaj-i menden kata
mangutsüa akok aser tanga
party den independents-i
menden 5-10 angutsü, ta
metetdaktsü.

JVC-Polls ajanga, NDA-i
menden 135-150 angutsü,
Mahagathbandhan-i menden
88-103 aser tanga party temi
menden 3-6 angutsü, ta
metetdaktsü.

Matrize poll ajanga, NDA-i
menden 147-167, opposition
Mahagathbandhan-i menden
70-90 aser tangartemi menden
2-10 angutsü, ta asadangtet.

People's Insight poll ajanga,
NDA-i menden 133-148,
Mahagathbandhan-i menden
87-102 aser tangartemi menden
3-6 angutsü, ta metetdaktsü.

Axis My India aser C-Voter-
ibo exit polls osangji Bodhbarnü
ang sangdongtsü.

Bihar assembly election
tanabuba shilem nung
nikongdang 5:00 ako tashi nung
voters shilem 68.52-i vote
agütsü, ta Election Commission-
i metetdaktsü.

Election mezüngbuba shilem
nunga voters shilem 65.08-i
vote agüja liasü.

2025 Bihar Assembly
election nung tokteper tongti
teloktep anaji National
Democratic Alliance (NDA)
aser opposition
Mahagathbandhan na liasü.

NDA teloktep nung
Bharatiya Janata Party, Janata
Dal (United), Lok Janshakti
Party (Ram Vilas), Hindustani
Awam Morcha (Secular) aser
Rashtriya Lok Morcha party
tem lir aser RJD-i aniba
opposition Mahagathbandhan
teloktep nung Congress, CPI-
ML, CPI, CPM aser Vikasheel
Insaan Party tem lir.

Iba election nung Prashant
Kishor-i aniba Jan Suraaj party-
ia menden ajak nung toktepogo
aser AIMIM-ia parnok kija
sasep nung toktep.

November 11, 2025 nü Ato kilonser Narendra Modi Bhutan tonga aoba sülen tangokba
noksa nung angur. Kasa noksa nung Bhutan Ato kilonser, Tshering Tobgay-a angur.

New Delhi, November 11
(Agencies): Hombarnü Delhi
nung Red Fort anasa gari ka
nung tapoktsü ka sashia
apokba ta talokba
bushisüngdangtsü atema
Ministry of Home Affairs
(MHA)-i National
Investigation Agency (NIA)
nem bendanga agütsüogo, ta
Mongolbarnü ketdangsertemi
metetdaktsü.

Kiralongra dak sendakba
ken otem bushisüngdangtsü
atema NIA nem dang
temelaba agütsür, anungji
sorkar i iba ta talokba
bushisüngdangtsü atema NIA
nem bendanga agütsüba ya
ajanga iba ta talokba ya
kiralongra den sendaktepa lir
ta bilemer.

Gari ka nung langka sashia
apokba sülen anasa aliba gari

aika arong aser iba tatalokba
nung tang tashi nung nisung 13
asüba jangjaogo.

Mongolbarnü Union Home
Minister Amit Shah-i Delhi
nung security tensa asadangba
sülen iba ta talokba
bushisüngdangtsü atema NIA
nem bendanga agütsü.

Iba tatalokba ya jungjunga
bushisüngdang tenzükogo, ta
home minister-i metetdaktsü.

Red Fort nung atalokba bushisüngdangtsü NIA nem agütsü
New Delhi, November 11
(Agencies): Supreme Court-i
National Highways Authority of
India (NHAI) aser Road
transport & highways ministry
na dang national highways nung
ozüng alema truck anendena
ayuba aser chiyungtsü ayokba
tesem asüba ajanga lendong
ataloka nisung jenti asür, ta
metetdaktsü.

November 2-3 anogotem
nung Rajasthan aser Telangana
na nung national highways nung
lendong tulu atalokba dak
sendakba ken o angadangba
mapang nung Justices- J.K.
Maheshwari aser Vijay Bishnoi
nati akümba bench-i NHAI aser
Highway ministry na dang
report agüjang ta tuyu.

November 2 nü Rajasthan
kübok Phalodi nung tempo gari
kati Bharatmala highway nung
anena yua aliba truck ka dak
tsükoktsüba lendong nung
nisung 15 asü, aser November
3 nü Telangana kübok
Hyderabad-Bijapur National
Highway nunga bus kati anena
aliba truck ka dak tsükoktsüba
lendong nung nisung 17 asü.

Gari lenmang tiplen ozüng
alema chiyungtsü ayokba kiojen

yangluba aser truck anendena
ayuba ajanga item ama lendong
kanga bulua ataloker, ta
Supreme Court bench-i
metetdaktsü.

"Nisungtemi truck anena
ayuba sülen dhaba nung
chiyunger, aser ibaji ajanga
tanga garitem kera aruba sülen
truck dak atsüker. Iba dak
sendakba temzüng tasen
yanglutsüji asenoki
angatettsüla," ta shia bench-i
NHAI aser Highway ministry
na dang report meshi.

Bench-isa, gari lenmang aika
majung, saka saru meshir aser
ozüng alema dhaba kima gari
anendena ayur, ta metetdaktsü.

Court-i, gari lenmang aser
highways nung chiyungtsü
ayokdak kiojen asüba osang
tejangjaji hopta ana tsüngda
court nem agüjang, ta tuyu.

Report nungji national
highways project nung
contractor tem nem agütsüba
telatetbatem-a tejangja alitsüla,
ta court-isa metetdaktsü.

Supreme Court-i iba ken o
dak sendakba nung court den
yariteptsü asoshi senior
advocate Atma Ram Nadkarni
shim.

New Delhi, Yimpoksüi/
November 11 (Agencies):
Taküm asükwa mongpu nung
tang mezüng Mongolbarnü
Delhi nung Air Quality Index
(AQI) 'Severe' category
tongogo; Hombarnü AQI 362
(Very Poor) liasü aser
Mongolbarnep 9:00 ako tashi
nungbo AQI 425 (Severe)
akümba sülen mopung menenba
azüoktsü atema ketdangsertemi
Delhi-NCR tesem ajaklen
Graded Response Action Plan
Stage III benokogo.

AQI 401 nungi 500 ya
'Severe' category nung lir. Iba
ama mopung quality tamajung
ajanga shimang anema alirtem-
a kongshitsü aser tashidak
balala agi shirangertembo kanga
mejungi kongshitsü.

CPCB data ajanga ashiba
agi, Delhi nung monitoring
stations teimbaka nung AQI ji
'Severe' category nung lir. Yimti
nung monitoring stations 39
nungi 34 bo 'Severe' AQI level
nung lir.

GRAP-III tenokdangba ya

Delhi, Gurugram, Faridabad,
Ghaziabad aser Noida tesem
ajaklen benoktsü. Iba
tenokdangba kübok ali atuba, ali
yadenba, sewer lines alemba
aser Ready-Mix Concrete
(RMC) batching plants
amshitsü memelatsü.

Essential public projects-
railways, metro construction,
airports, defence, sanitation aser
healthcare projects bo melatsü
saka jana aser auyi
madokdaktsütsüla.

Stage III kübok Delhi aser
NCR districts- Gurugram,
Faridabad, Ghaziabad aser
Noida nung nija gari BS-III
petrol aser BS-IV diesel Light
Motor Vehicles (four-wheelers)
senzütsü memelatsü. Iba dak
alia tanga states nung register
asüba commercial diesel gari-
BS-IV Medium Goods Vehicles
(MGVs), BS-IV aser lower
diesel Light Commercial
Vehicles (LCVs) memelatsü,
ajisüaka nüngdakba osettsüset
aser nüngdakba services
agütsüba garitembo melatsü.

Supreme Court-i NHAI aser
Highways ministry dang report meshir

Ajaki tongtetba yimsüsür

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

N agaland nung nüngtugu yimsüsür Wabong
Imkong L Imchen alima nungi pilaogo ta
angashidang mamanger saka nisung shinga

alima nung teti alitsü aruba masü, anungji Kibubai
lemzüktsüba anogo nung Pa dangisa meyipa aotsü
alinung, nisung kar küm noklang tema lir aotsü aser karbo
anojungi aotsü. Ajisüaka, alima nung nisung ya kopiga
alir ta masü saka koma alir ta asübajiang Tsüngremia
züngshir aser nisungia bilemer. Atangji, nisung shia dak,
alima yimya asünung, tashimait karbosa lir, idak nung
jagi shinga jenbua mali, anungji asen lenir shibai tanü
asenok toktsür aoer pa daka tashimait ka mesüra anabo
nisung shiai reprangteter alitsü. Ajisüaka, nisung ka dak
aketba tashimait dang nungi tashi aitba aser tajungang
teimba süra, atangji, iba jagi nisung ka taküm nung
tamajung madak tajungi kokogo ta angatetdi. Aji oda,
Wb.Imkong L Imchen ya tashi-temeteter, tasü tait aser
pai angatetba nungbo tasüa majem nokdakba teburchi
ka liasü. Pai kecha tarendak mali o tululu jembi, anungji
pa o agi aika yirudakja alitsü aser mapaa yamaji matidaki
tululu inyak, anungji pa mapa agi nisung aika teyari aser
temoatsü ngur alitsü. Pa ya kaketshir asüba mapang
nungi lokti aser nübortem meimba lanur ka liasü.
Ibayongji, AKM nungi NSF tashi inyaker külena maneni
Ao Senden nung inyak aser yimten nung ajemok  aser
lendong timtem aika tizükteta assembly election nung
tokteper yimsüsür akümba lenir ka lir. Aji oda, lokti nung
intetba lenir asünungji, pai lokti lenirtem khuret aser
timtem angateta dang liasü, ibayongji aiben lokti
nüngdak aser timtem nung pa bushi aser pai lokti khuret
tongzük. Tanü pa malibaji par kibong aser kinungertem
kija asoshi masü saka lokti tentettem aika asoshi
nüngdak mapa ajak nung teyari agütsür tebu tajung ka
mali aküm amai asütsü. Aji oda, kija kibongtem asoshi
dang masü saka asen kin lokti aser yimten tawatakdak
makai kümogo. Pa taküm alidangbo, lokti aser yimten
shisabolu khuret lemsateptsü asoshi shiba dangi tama
aotsü ta mapang endoka bilemdangtsüa matok,
kechiyong tamasa Imkong Imchen dangi odi ta ka bang
nungi adok ama lokti nung jembitep. Atangji, pa taküm
tatsüka alidang, kenüa anisüngzüka melii lokti aser
yimten asoshi jembia jajaogo. Akümli nung pa
bilemtettsüba mapa tajungtibaji, pa ya ajaki tongtetba
aser jembitetba yimten lenir ka liasü. Pai nübortem
asoshi par kishi teti lapoka ayu aser pai pa mobile phone
kodanga shibanga mayu aser shiba nungi südir sang,
pai phone arudang kodanga magizüki metoktsü. Pa aliba
WhatsApp teloktem nunga pai bilemba aser angatetbabo
kecha menungnangi lemsatep. Atangji, pai pa o agi pa
lendongi aitsü ta tsübua mebilemba, temulung tulu aser
tasü tait nisungji pa liasü. Pai kodanga pa taküm apayua
aser lendong nungi jenbutsü meranga ken o mejembi.
Iba nisungji Wabong Imkong L Imchen liasü. Iba ama
nisungji alima nung aikabo majurutsü. Aji oda, paji
nübortem asoshi nok nü aser jung liasü. Pa aliba agi
tangari par nübortema dena akhümtsübua bilem. Tanübo
iba akhümji samaogo. Tazüng-temeteter süaka aikati
nüngdak ken o mezüluteter aser ano zülutetyongbo
mejembiteter, ajisüaka Imkong L Imchen-ibo yimten ken
o züluba nung tangshitangshia zülutet aser jembiba
nunga onük taginüba dak kongshia tsüngru songa
jembitet. Iba ama nisungji  alima nung talubo masü !
Timtem shisabolu arudanga pai majen saka temulung
salaa menüdok. Atangji, pa takümbo teseplep , o tetsürok
saka temulungjangbo tanük adenba nisung, shibai
Tsüngrem taochii ali meimchir temenen nisung kümzüker
ta amang. Atangji, iba tamang ajanga Tsüngrem taochii
pa tanela kümzüker südi ta imlar. Asenok den Imkong L
Imchen malibaji anogo süitema aodang tali-tali
jangjatsü, idangji pa dak aketba sempet tajungtemji Aor
chanurtemi senmang küma  amangtsü mamali. Walunir
tajungi asenok toktsür orr asenok rongjena aliba
Tsüngremi angur, anungji tasürji tesünep nung odaktsüdi
, aser Tsüngrem nem asenok anidaktsüdi .   Atangji, pabo
alimai aru langa liogo, anungji asenoki pa nem
tenüngsang agüja meinoktsüdi.

TSÜNGREM  TENZÜKTSÜ TAJABA BALALA
~ L. Kika Pongener.

Tsüngremi pa mapa nung tenzüktsü ajaba ya telemsa balala
nung aja ta angateteter. Karbo taküm piyong bendanga
tenzüktsü balaka bendanga meshiteta ayur. Item tenzükertem
yapo tenzükba mapa nung küm talangka tenzüka arur; tamang
nunga teintet rogotem; tanela nunga tasüngtet; aser arishi küm
nunga tain-rogotem asütsü sudi. Ano karbo wadang balala
nung; mapang tataktet ka yur; toklanga tenzüktsü ajar.  Ano
karbo taa/itasen kecha maka ser mapang tataktet ka atema
tenzüktsü shimteter. Ni iba ocet nung; Tsüngrem lar aser
Tsüngrem tenzükertem  dang  kü tamang aser tangatetba tila
agi tajungshi  o  olen kar lemsatepnur.

Mezüngbuba nung taküm piyong bendanga tenzüktsü balaka
meshiteta ayurtemji ; Ordain Minister-tem ya asütsü sudi.
Parnok dang ya Tsüngrem'er lar ta ajatsü tapet lir. Alar ta sura,
parnokji jenjang dalang agi taküm piyong alar asütsü alizüka
ayuba lir. Alar kaji kechisarena ajak nung pa/la mulong
masü….Kiburi koma amshinur yamaji amshitsü. Yisu-i Peter
dang ashi…."Atangji züngpong ni ne dang shidi; Na asangur
alidang nai ne sasa nangri akang, aser nai koleni onu elenji
ao; Saka na kodang tambur kümdir nai ne teka mekangtsü,
aser tangar kati na nangri kangtsütsü, aser nai koleni moonur
elenji bener aotsü" (Yohan-21:18). Yisu-i na asangur alidang
ta ashibaji….Tamang jenjang nung atura mapang; aser na
kodang tambur kümdir ta ashibaji….Jokorla, tamang jenjang
nung tain/teintet (Ordain & Reverend) kümdir ta ashiba sudi
ta angateter. Anungji kodang tamang nung tain/teintet kümdir
nai ne teka mekangtsü (Fully surrender) Tetezü….kechisarena
ajak nung ne mulong masü; tangar kati ne nangri kangtsütsü;
na nai inyaknuba meinyaktsü; saka Tsüngremi mulongba dang
inyaktsü; nai koleni moonur elenji anir aotsü. Tetezü….nai
moonu-aka Tsüngremi mulongba dang sura aotsüla. Anungji
'Ordain' asüba ya konang-naroküm (Degree) ka anguba masü;
saka talenba lisu ka agi alena ayur ta angateter. Anungji
'Reverend' kaji ajak nung asüngteta alitsü; azüoka alitsü;
tejembinuba ajakbo mejembitsü; tounulen ajakibo maotsü;
teinyaknuba ajakbo meinyaktsü; alima shi jangraba; alima tazü-
tapongtsü; tenukshitsü; rongsen penbuba; sen meimba….Item
ajak nungi asüngteta pila-a alitsü atema alena ayur ta angateter.

Tanabuba nung mapang tataktet ka yur; tenzüktsü ajartemji
arogo, mungdang aser wadang balala nung toklanga tenzüktsü
ajartem ya asütsü. Aji oda, item tenzükertem dang ya
Tsüngrem'er kilir ta ajatsü tapet asütsü. Kodang kilir ta sudir;
kiburi ashiba tashi anga-a alitsü; saka taküm piyong atema
alizüka ayuba masü. Kodang kiburi laakteta kümdir
melidaktsütsü aser ano pai/lai melinura toktsür aotsü. Yisu-i
Peter dang…."Na asangur alidang nai ne sasa nangri akang;
aser nai koleni onu elenji ao" (Yohan-21:18 a.)….ta ashibaji
item tenzükertem dang ya ashiba sudi ta angateter. Atangji,
item tenzükertem yabo taküm piyong tenzüktsü bendanga
ayuba masü….Arogopurtemi pa/la nubu agi ketasena aliba
tashi tenzüktsü; aser ano pai/lai koba tashi-ka tenzüknur iba
tashi dang tenzüktsü. Anungji tenzüker ajaki arogo aser
mungdang madak kibur küma masü; saka tsüzüng-ozüng
tazüokba inyakyim küpok lia; ajemalua tia kümer; azümesen
mesui; nendak-nendaka;  ochishia; bendanga agüja
tenzüktsüla.

(Maneni asüng adok nung...)

Taochi, Yimlibilem aser Tesünep
Tamang nung kü chichiba techir Timoti dangi Tebu

Tsüngrem aser asen Kibuba Khrista Yisu nungi taochi,
yimlibilem aser tesünep sang. 1 Timoti 1:2.

Nai ner kibong aser tembartem atema koda
sarasademer aji tongtipang lir. Nai meimer atema
sarasademtsütsü Laishiba nung agüja aliba ama
sarasademtsütsü dak alema tanga lemang tajungba mali.
Tsüngremi anebalur nem tejangja sempet agütsütsü
asoshi Pauli teti sarasademtsü. Timoti asoshi pai
Tsüngrem dang taochi, yimlibilem aser tesünep
agütsütsü mepishi.

Taochiji Tebui pei chirtem nem angati agütsüba
sempet lir. Kibubai asenok den Pa taochi ajanga dang
sendakteper. Asenok mejungia Kibubai taochi agi asenok
nem tekümtet agütsür (Ef. 2:8). Pai taochi agi asenok
kotak Rongsentem agi asenok moatsür. Timtem mapang
nung Pa taochi agi asenok nem tesünep agütsür. Pa
taochi agi anogo shia asenok nem tajung bener arutsür
(1 Tim. 1:14).

Taochiji asenok menen asoshi merenshitsü aliba, iba
temerenshi Tsüngrem sotba. Asenok temenen taaji
tasüba, aji saka Yisui iba temerenshi taaji asenok asoshi
agütsü (Rom 6:23). Asenok temenen nungi temulung
meyipa tekümtet agizüktsü asoshi Tsüngremi mapang
tajung agüja temerenshi magütsüi talang ka aremzüka
atar (2 Peter 3:9).

Tesünepji kodang asenoki Tsüngrem taochi aser
yimlibilem nung amangdir asen temulungjang nung
tesünep alir. Tsüngrem taochi-i asenok sota alir ta
metetba ajanga temulungjang nung tesünep alir (Fil. 4:7).

Aseni Pa dang nangzükba nung tamakok ngua, Pai
asenok dang taochi sayutsü ta Tsüngremi nangzük. Iba
tejangja tenangzükba jagi asenok nem tesünep agütsür.

Alimai agütsüba tesünep ama Tsüngremi agütsüba
tesünepji masü (Yn. 14:27). Alimai samaa aoba rongsen;
drug, yi, tsüngi o agütsüba mesüra ken pelaa alitsü mapa
agi asenok tebilemtsü süneptsütsü meranger. Tsüngremi
agütsüba tesünepi tanela, temulungjang tonga aier aser
süneptsür.

Nai meimer atema nai koda sarasademer? Tsüngrem
dang parnok nem taochi, yimlibilem aser tesünep agüjang
ta sarasademba dak alaka tajungba lenmang mali.

Franklin Graham-i ayongba sentong nung nisung 75,000 aden

November 08, 2025 aonung Argentina yimtiba, Buenos Aires nung aliba Velez Stadium
nung ayongzükba 'Esperanza Buenos Aires' outreach sentong nung Billy Graham
Evangelistic Association CEO aser sayutsüngir, Rev. Franklin Graham-i jembidang tangokba
noksa nung angur.

Bangladesh nung bomb amshia Tenla ki amak

November 11,  2025:
November 7-8, 2025 anogotem
nung Argentina yimtiba,
Buenos Aires nung aliba Velez
Stadium nung ayongzükba
'Esperanza Buenos Aires'
outreach sentong nung nisung
75,000 dak tali aden.

Iba sentong nung
sayutsüngir  Rev.  Franklin
Graham-i sayutsüngia liasü.

Küm aika tejaklen nüngtugu
sayutsüngir, Billy Graham-i
Argentina nung sayutsüngiba
sülen tang par jabaso, Rev.
Franklin Graham-i
sayutsüngiogo.

Hokolbar  aser  Honibar
aonung (November 7-8)
ayongzükba outreach sentongji
"Kodak nungi yokba sayatenya
ka liasü" ta lenir kati
metetdaktsü.

November 10, 2025 nü Billy
Graham Evangelist ic
Association (BGEA)-i
sangdong ka ajanga Argentina
yimtiba, Buenos Aires nung
aonung ana tashi evangelistic
outreach sentong ayongzüka
agiba metetdaktsü.

Billy Graham Evangelistic
Association nung CEO,
Franklin Graham-i aonung ana
sentong nungji nisung 75,000
den Tsüngrem O lemsatepa
liasü. Pai Yisu Khrista ajanga
tekümtet anguba osangtajung
lemsatep.

Franklin Graham-i,
"Tsüngremi na meimer. Pai na
yanglu, Pai na atema bilemja
anepalur aser nü taküm atema
Pa sentong lir. Pai nü dang tai
tokner, ajisüaka iba atemaji nai
Par jabaso, Yisu Khrista dangi
arua temelung meyiptsüla," ta
ashi.

Buenos Aires nung agiba
anogo ananü outreach sentongji
BGEA-i local Arogo 2,500 den
longjemer ayongzüka liasü.

Esperanza Buenos Aires
website ajanga ashiba agi, küm
34 tejaklen Billy Graham-i

Argentina semdanga Khrista
osangtajung lemsatepba sülen
tang par jabasoi iba linük
semdanger.

Franklin Graham-i
mezüngnü sayutsüngiba anogoji
(November 7) Billy Graham
asoba anogomong liasü. Iba
anogo ya pa sor küm 107
ajungba anogomong lir.

Esperanza Buenos Aires
sentong nungjisa Argentina
nunger Khristan band Rescate,
Latin Grammy atema shima
aliba telok Redimi2 aser
America nunger osangtajung
kentener  ana- Michael W.
Smith aser  Charity Gayle
nungeri ken ajanga shilem agi.

Hokolbar aonung Esperanza
Buenos Aires sentong nungji
nisung 30,000 dak tali aden
aser Honibar aonung nisung
45,000 shi aden. Anungji iba
sentong adener ajak
senteperbo nisung 75,000 shi
liasü.

Yimti tesem balala nungi bus
1,000 ajanga nisungtem Velez
Stadium jagi belena liasü.

Iba sentong nung adener
arrshi küm 30 Adriana-i, "Pai
(Graham) temenen indang
jembi aser kü melung kongshia
liasü. Pai nisung aika madak
sabang nungi temenen indang
jembi, aser ibaji ajanga ni dang
masü saka nisung ajak
melungjang nung kongshia
liasü," ta metetdaktsü.

Laisa,  "Tsüngremi ni
tanaben ajar. Tsüngremi kü den
kü menen indang jembi aser
ibaji ajanga kü melung kongshi.
Iba sentong ajanga kü tamang
jenjang melenshiogo. Ni kanga
temoatsü nguogo aser Khrista
sülen anidaktsü telemtetba
agiogo," ta metetdaktsü.

Iba sentong nung adener
Valentino-i, "Kuli ka ajanga pa
(Graham) yagi aru. Tanü yangi
Tsüngremi ni aja. Ni Pa temeim
ajangshiogo aser kü melung
nung tepela lir," ta ashi.

Paisa, "Ni Tsüngrem sülen
anidakba dang masü saka ozü
kibonga Pa matsüngdangi anir
aruner, kechiyong ozü kibong
züngsemtemi Pa sülen
manidaker," ta ashi.

Esperanza Buenos Aires
sentong atema Church
Coordinator, Ale Neusch-i,
"Nisung aikati Khrista sülen
anidaktsü telemtetba agiba
ngua ni aoksa. Mapang ka
nung dang yangi stadium nung
nisung jenti taküm melenshiba
ngua kanga pelar. Iba ya o agi
dangbo rasa-a meshitettsü," ta
metetdaktsü.

Paisa, "Iba ama ya tetibo
mataloker. Tang atalokba ama
ya onoki kodanga mengudang.
Iba ya kodak nungi sayatenya
ka liasü. Nisung aikati Yisu
Khrista agizüka taküm
melenshiba atema onoki
Tsüngrem nem tenüngsang
agütsür," ta metetdaktsü.

Amongnü Franklin Graham-
i social media ajanga
Esperanza Buenos Aires
sentong nung tangokba noksa
aika lemsatepa liasü.

Graham-i X ajanga,
"Argentina nungertem dang,
Tsüngremi nenok meimer aser
Pai Pa den tesendaktep
yangludaktsüner, ta ashitsü
atema ni Buenos Aires-i aru,"
ta metetdaktsü.

Paisa,  "Tsüngrem den
tesendaktep ayutsü atema
lenmang ka dang lir, aser ibaji
Yisu Khrista dak amangba
ajanga lir, ta ni parnok den
lemsatepogo. Asen menen
atema Pai taküm tenla agütsü.
Nisung noklang aikati
Tsüngrem matsüngdangi arua
telemtetba agiba atema onoki
Tsüngrem nem tenüngsang
agütsür," ta metetdaktsü.

Franklin Graham-i
Nagaland, India; Siem Reap,
Cambodia; Lima, Peru aser
Madrid, Spain-a semdangtsü
sentong lir.

November 11,  2025:
Bangladesh yimtiba, Dhaka
nung Tenla ki ka aser Khristan
school ka bomb amshia
amakba sülen Arogo lenirtemi
iba tatalokba aitsüogo.

Arogo lenirtemi, iba ya
Khristantem anema inyakba lir,
ta metetdaktsü.

November 7 nü St Mary
Tenla kima crude bomb ka
pokdaktsü, iba sülen mapang
tatsüka dang lir kilometer 5
pilar aliba St Joseph School &
College nunga bomb ka
pokdaktsü.

Tatalokba ana nungji nisung
shinga meyiru, ajisüaka item
tatalokba ajanga yimti nung
Khristantem kanga
aoksadaktsüogo.

Osangbenertem den
jembidang St. Mary Arogo
nungi Albert Rozario-i,
"Anepdang Arogo balala nungi
tejaoker 600 shi iba Tenla
kidang adenshia sentong ka
agitsü tebilemba liasü, ajisüaka
iba Tenla kima (Molotov
cocktail) bomb pokdaktsüba
ajanga iba sentong thinen.
Police-i iba tesem semdanga
bushisüngdangogo. Onoki iba
tatalokba anema ken o
benoktsü," ta metetdaktsü.

Osangbenertem den

jembidang Dhaka Metropolitan
Police (DMP) Assistant
Commissioner,   Mazharul
Islam-i, "Homemade bomb ana
Tenla kidangji mereploktsü
saka ka dang apok, ta mezüng
bushisüngdang ajanga
bushitetogo," ta metetdaktsü.

Taoba ita (October 8) nunga
Holy Rosary Catholic Tenla
kidang bomb ka mereplokja
liasü aser iba dak sendakba
nung Awami League party
nungi züngsem ka puogo.

Bangladesh nung Khristan
nütsüng 400,000 shi dang lir
aser  akhidang nungi
Khristantem aser Muslim
nungertem tesünep nung dang
lia arur.

Ajisüaka yaküm July ita
nung Bangladesh nung
nüburtemi sorkar  anema
apusoba sülen nungi iba linük
nung nütsüng ajema aliba
Hindu nungertem aser
Khristantem anema inyakba
kanga bulua kümogo. Yaküm
longkak aita  rara adokba
mapang nungi tenzüka nisung
1,400 dak tali süogo.

Longkak aita rara adokba
sülen Sheikh Hasina-i aniba
sorkar atsüngdok aser yaküm
August 8 nungi tenzüka
Muhammad Yunus-i yimsüsür.

NAI-A YA METETTER

AO OSHI ANGAZÜKDAK:
TANÜ ANGAZÜKTSÜBA OJANG

Tongzük
(v) khuret melenzüka aben, tangar timtem nung yari
( take responsibility for others, help in time of need)
* Ozü kinungertemi kü khuret tongzük aser sentsü ajak aotsü.
Totzü
(n) ali telung nungi atsüteta gari nung atsükba tzü mesüra
süngjang aser tu nungi menüngzükba tzü (oil)
* Gari totzü jenjang kanga tasak kümogo.

Guwahati, Yimpoksüi/
November 11 (Agencies):
Delhi kübok Red Fort Metro
Station anasa bomb pokdakja
nisung ti asüba den aika yiruba
sülen Assam Chief Minister
Himanta Biswa Sarma-i
Mongolbarnü sangdong ka
ajanga security dak sendakba
nung tetuyuba ka agütsüogo.

Raha nung osangbenertem
den sensaksemba mapang
Sarma-i ashiba agi, Assam nungi
shirnoki social media ajanga iba
tesem amakba pusemdir parnok
maitsü aser inyakyim jangjatsü
atema tali meita atatsü tetuyuba
agütsüogo.

"Delhi nung bomb
pokdaktsüba pusema osang aser
emoji tem lemsatepba nisung
kar maitsü onoki jangja lir. Ibala
inyakyim ajanga kiralongraba
inyakyim indang indang
ajungketer. Parnok maitsü ya

asadangdar aser parnok ya
Assam nungi süra anti-terror
temzüng ozüng kübok pua
merenshitsü," ta Sarma-i ashi.

Chief Minister-isa, pai
Director General of Police
(DGP) dang social media
sabangtem ajak kanga junga
meita atatsü aser extremist tem
inyakyim prokshirtem aser
kiralongrara pusemertem
anema jenjang tesashi agitsü
tetuyuba agütsüogo, ta ashi.

Sarma-isa, online aser
offline ajanga kiralongrar
tushirtem Assam-i khenyongi
magizüktsü ta tekümdangtsü
metetdaktsüogo.

"Nisung kari danga
azütokshiba lendong aser tai
maketba takümtem samaba
benjungra parnok ya
kiralongrar pusemertem aser
onoki parnok anema jenjang
agitsü," ta pai ashi.

Red Fort nung bomb
pokdaktsüba sülen state sorkari
railway station, airport aser bus
terminal tem nung security
akangshiogo.

Guwahati nung police-i
surveillance atema drone tem
yokogo aser gari aser passenger
tem kanga junga meita odar.

Ketdangsürtemi ashiba agi,
nüburtem kümzüka toktsütsü
aser national security
amokmerenba ya prokshia
meyoktsü atema iba jenjang agir.

Red Fort Metro Station Gate
No. 1 anasa Hombar
nikongtsütsü Eco van ka telung
nung bomb apokba sülen linük
ajunga aoksadaktsüogo.

Union Home Ministry-i,
state ajak dang kümküma alitsü
aser kiralongrartem anema
jenjang agitsü asoshi
terenemshiba akangshitsü
tetutyuba agütsüogo.

Assam CM-i kiralongrar pusemertem anema jenjang agitsü tuyu

LANGTSÜNGLEN :
1. Temesen, 2. Raksa, 3. Aon, 4. Aso,
6. Nile, 9. Alizüng, 10. Omen,
11. Lemta, 13. Ola, 14. Kin.

TIPLEN :
1. Tesangra, 5. Mungo,
7. Kisen, 8. Salem, 12. Semki,
14. Kilem,15. Kensü,
16. Sangpang.

TIPLEN
1. Nüji masü - (4)
3. Techinütsüka - (6)
7. Aketa shirangba - (5)
8. Pi - (6)
9. Amena - (5)
10. Kinü - (5)
11. Tanang masü - (5)
13. Lenmang - (6)
15. Nübo tedi - (5)
16. Tuoshi - (6)
17. Shiruru apuba temenatsü - (4)

LANGTSÜNGLEN

1. Jila tulu - (5)

2. Sarasademdang tembang - (4)

4. Tarutsü indang ashirtem - (6)

5. Alia - (5)

6. Mojing - (5)

9. Tai inyakba metet - (5)

10. Medemer chijiba - (6)

11. Tatokba / Amadok - (5)

12. Anüngdang masü - (5)

14. Jabaso masü - (4)

1 2 3 4 5

6 7

8

9

10

11 12

13 14

15

16 17

Aizawl, Yimpoksüi/
November 11 (Agencies):
Mizoram Tourism Minister
Lalnghinglova Hmar-i
Hombarnü ashiba agi, Bairabi-
Sairang railway line lapokba
sülen state-i alima penzürtem tali
aru tenzükogo.

NITI Aayog züngsem Dr.
V.K. Paul den New Delhi nung
senden amenba mapang Hmar-
i ashiba agi, railway lenmang
lapokba sülen state yimtiba
Aizawl nung hotel aser
homestay tem alima penzürtem
agi sünga dang alir.

Paisa Dr. Paul dang,
Mizoram ya alima penzürtem
atema tesem tajung ka aser

local temi tesemdangertem
timba atsüa arutsü atema tesem
balala bushiteta anepaludar, ta
ashiba ketdangsürtem sangdong
ajangsa metetdaktsü.

Senden nung tenati,
stakeholder timba nem shilem
agidaktsütsü atema Mizoram
Tourism Conclave atema task
force ka tentettsü asoshi
sensaksema liasü, ta kasa
sangdong ajanga metetdaktsü.

Tenatisa, conclave atema
takaratiba nung mapanglem
lemtettsü atema mulungtepa
liasü.

Taküm August aser
September ita alima penzür lakh
1.27 dak temai Mizoram

semdangba State tourism
department data ajanga
sayuogo.

Item alima penzürtem
rongnung bendanger 2,208 aser
domestic tourist 1,25,250 lir, ta
ketdangsürtemi metetdaktsü.

Data ajangsa, Bairabi-
Sairang railway line lapokba
sülen domestic tourist 2,610
state-i aruba sayuogo.

Bairabi-Sairang railway line
ya Ato Kilonser Narendra
Modi-i September 13 nü
lapoktsü aser iba lenmang yagi
Mizoram yimtiba Aizawl aser
Assam kübok Silchar jila ajanga
linük nung tanungba tesemtem
den sendakteptsür.

Bairabi-Sairang railway line-i Mizoram tourism jenjang ajungketogo: Hmar

Imphal, Yimpoksüi/
November 11 (Agencies):
Manipur police aser central
security forces na senteper
Kakching district nung
Hombarnü telungpur telok ana
nungi züngsem ana den
prangbong injang, two-wheeler
ka aser sen ta puogo.

Mongolbarnü police
sangdong ka ajanga ashiba agi,
United National Liberation
Front Koireng (UNLF-K)
züngsem Ningthoujam Inaocha

shiba dang Palor aser
Pandamba (40) ta ajar pa meita
aoba mapang puogo.

Pa ya Heirok Part-II,
Chingdompok, Thoubal district
nung alir aser Kakching district
nung Waikhong Police Station
kübok Pukhri Achouba nung
Lamjao Makha Leikai anasa
pua liasü. Pa ya nüburtem nungi
senotsü rakzükrakdemba nung
densema liasü.

Sepaitemi .32 pistol ka den
magazine ka, .32 injang asem,

voter ID card ka, mobile phone
ka den SIM card ana, sen 41,200,
aser one two-wheeler ka puogo.

Tanga meita aoba sentong
ka nung police temi United
People's Party of Kangleipak
(UPPK) züngsem Yumnam
Arun Singh, Kakching district
nung Waikhong Police Station
kübok Langmeidong Maning
Mayai Leikai tesem nung par
kidang puogo. Ketdangsürtemi
pa ket nungi mobile phone ka
nguteta liasü.

Manipur nung UNLF-K, UPPK züngsemtem apu
New Zealand nung School Garden Program
tem ajanga tanurtem dang chiyongtsü
tsünütsü, jana kanga junga anepalua
entoktsü aser lokti mesütsü sayur.

Assam Chief Minister Himanta Biswa Sarma

Ecuador tepuokdak nisung aika süngzü agi alenseter liasü

ADMISSION NOTICE NO. 329/2025
F. No. AIIMS/E.S./34-95/25/DHR-BRET 2025 30.10.2025

DHR-Biomedical Research Eligibility Test (DHR-BRET-2025)
The DHR Biomedical Research Eligibility Test (DHR-BRET-2025) will be conducted by the

Examination Section, AIIMS New Delhi. The online application for DHR-BRET-2025 will be
started from 01st November 2025 to 21st November 2025 (upto 05:00 PM). Detailed schedule
is as follows -

Online Registration for application Start Date Closing Date
Online Registration for application 01.11.2025 21.11.2025 (by 5:00 PM)
Status of Registration and last date of correction 24.11.2025 26.11.2025
of rejected images / incorrect registration details (by 5:00 PM)
Uploading of Admit card on AIIMS website 01st December 2025 (Monday)
Date of Examination 07th December 2025 (Sunday)

Please visit the website : www.aiimsexams.ac.in regularly for all the latest updates and
detailed information.

ASSTT. CONTROLLER (EXAMS)

ALL INDIA INSTITUTE OF MEDICAL SCIENCES
ANSARI NAGAR, NEW DELHI - 110029

EXAMINATION SECTION

CBC 17112/12/0049/2526

GOVERNMENT OF NAGALAND
DIRECTORATE OF SCHOOL EDUCATION

NAGALAND: KOHIMA
No. ED/PMS/ST-2/2023-24 Dated Kohima, the  th November 2025

NOTIFICATION
This is to inform that the time-line of Pre-Matric Scholarship for ST students of Nagaland for Academic
Session 2025-26 through the National Scholarship Portal (NSP) (https://scholarships.gov.in)  has
been revised as follows:

Application closing 30/11/ 2025
Completion of verification by institutes 05/12/2025
Correction of applications by students and institutes 15/12/2025
Completion of verification by L2 officers (DNOs) 20/12/2025

(RAZOUSEYI VESE)
Director

Islamabad, Yimpoksüi/Nov.
11 (Agencies): Mongulbarnü
takum bendanga agütsür bomb
pokloktsür kati Islamabad nung
district court ka kima police gari
ka anasa pa temang nung bena
aliba bomb pokdakja nisung 12
asü, ta Pakistan indang interior
minister-i ashi.

Anüngdang teroto meta
pokdaktsüba atema telok katia
tenüng agia mali, kong nisung
27 shi yiru, saka tesüiba ita tem
Pakistani Taliban tali
asendenshiba ketdangsür temi
mazüokteti arur.

Yimya agi nisung noklang
aika adenshia court nung ken o
jembishinü akaba mapang ka
nung iba lendong ya ataloka
liasü, aser meta talang nungia
angashi.

Lendong agütsür ya court
telungi aitsü merang saka
tamakok ajurua police gari ka
nung tenük yoker pokdaktsü, ta
Interior Minister Mohsin Naqvi-
i osangbener dang ashi. Aji
masüdang Pakistan sorkar
meyong media aser security
ketdangsür anatibo gari ka nung
bomb inoker pokdaktsü ta shia
liasü.

Iba lendong ya India-i yariba
'elements' aser Pakistani
Taliban den sendaktepa aliba
Afghan Taliban proxies tem
mapa lir ta Naqvi-i tai
tongloktsü. Ajisüaka paisa
ketdangsür temi iba lenmang
atalokba tensa ajunga
asadangtar ta shia liasü.

Asü-amar aser yirur alirtem
ya timba iba tesem ajanga
aortem mesüra court-i arua
alirtem lir ta osang ajanga ashi.
Islamabad police-i iba lendong
atema sangdong kecha magütsü
saka parnoki bushisüngdang
sütar ta shia liasü.

Nisung ter dak tema kanga
sashia yirur teyari meshia
ayimtena liasü aser ambulance
tem arsangtepa aru.

Aji masüdang Hombar
aonung suicide car bomber ka
aser dangar pongui linük
northwest tsütsü province ka
nung army-i lapoka aliba college
nungi cadets tem pua bener
aotsü merangba tasa raksatsü,
ta Pakistan security forces-i
ashi.

Ketdangsür temi Pakistani
Taliban tenüng asener, shirnok
Afghanistan indang Taliban den
pilar saka sendaktepa lir, saka
iba telok yagi Hombar
nikongdang amakba nung
shilem agia mali ta ashi.

Afghan arütsü anasa Khyber
Pakhtunkhwa province kübok
Wana yimti nung aliba cadet
college telungi bomb pokloktsür
ya aitsü meranga iba lendong ya
tenzük. Tesü tashi iba tesem ya
Pakistani Taliban, al-Qaida aser
danga bendanger telungpur
amendak dak amai liasü.

Yangji aliba police tanishir
Alamgir Mahsud-i ashiba agi,
sepaitemi kanga kera telungpur
ana tepsettet aser ano asem
compound telungi aittet saka
administrative block nung
sapang. Army indang
commando tem densema iba
tesem mürektsüba operation
agir aser Mongulbarnü tashi
mapang shia injang akhaba lir,
ta Mahsud-i ashi.

Administrative block nungi
pilar aliba ki nung cadets aser
danga staff noklang aika alir.

Pakistan Ato Kilonser
Shehbaz Sharif-i Islamabad
aser Wana lendong anaprong
aitsü aser kanga junga
b u s h i s ü n g d a n g t s ü
metetdaktsüogo.

Machala, Yimpoksüi/Nov. 11
(Agencies): Ecuador south
tsütsü tepuokdak tesem ka nung
yangji alir nisung 31 sür aliba
ngutet, aser item rongnung
nisung 27 süngzü agi alenseter
liasü, ta ketdangsür temi ashir.

Deobarnep Machala yimti
nung aliba El Oro prison nung
tsükchir telok ana tsüngta rara
adoka tepuokdak alir nisung
pezü tepset aser 30 dak tema
yirua liasü.

Ghonda ishika lir security
guards nem ano telok balala
tsüngta rara tasen tenzüka lir ta
osang agütsü saka building
indang floor tasembuba nung
süngzü agi alenseter aliba
ngutet, ta Ecuador indang prison
service ajanga ashi.

Ecuador nung nisung onsara

puoka aliba tepuokdak rongrong
tulu adokba aser telok balala
tsüngta raraba jenti ataloker,
kong küm ishika tsüngta
tepuokdak alirtem noklang aika
tepsetogo.

Ecuador indang prison
service dang Snai ta ajar aser
parnoki, tepuokdak tesem tasen
yanglua alidaki nisung kar
belentsü sentong aliba mechi
rongrong ya tenzük, ta ashi.

September ita nunga El Oro
prison nungya gangs balala
tsüngta rara adoka tepuokdak alir
13 aser tanüker ka tepseta liasü.

Tepuokdak alir kinunger temi
ketdangsürtem dang tepuokdak
telung nung security
akangshitsü, tsükchir gangs tem
tesem balala nung ayutsü ashir,
aser Machala nung alir temi iba

yimti tiyong nung aliba facility
ya belentsü mapang talangka
nungi khanga arur.

Küm tetenzüklen Tir Daniel
Noboa indang sorkari Santa
Elena province nung maximum
security jail tasen yanglutsü
sangdonga liasü.

Tepuokdak tesem tasenba,
El Encuentro ya November ita
tatemlenbo lapoktsü imlar aser
yangji security mera tasen ajak
lir ta interior minister-i ashir.

Küm aika Ecuador nung
azüdokshi tali akumba nung
prison gangs temi tongti shilem
agia arur aser parnok rongnung
telok ana, Los Lobos aser Los
Choneros ya Foreign Terrorist
Organisations ta US
Department of State-i
September ita sangdonga lir.

Washington, Yimpoksüi/
Nov. 11 (Agencies): US
Senate nung tongtipang funding
bill ka agizükogo, koba ajanga
puti otsü nung talangtiba sorkar
kongdang balala shibanga aliba
anogo ishika tsüngta tatem kati
arutsü akok.

Iba bill ya Hombarnü menur
60-40 vote agi agizüka liasü,
kong Republicans ajunga amai
Democrats ti den aden, shirnok
iba bill agizüktsü party nungi
razüka ao. Iba bill yagi January
ita tatem tashi sorkar nem
senotsü agütsütsü.

Tang iba bill ya House of
Representative nung
agizüktsüla aser Tir Donald
Trump dangi oa pai
meyongnem agütsür mapa
kuma amshitsü. Hombarnü
Trump-i yamaji inyaktsü
mulunga lir ta shia liasü.

Democrats kar Republicans
den dena aser  federal
employees tem mapai meyipa
aotsü aser tongtipang services
tem tenzükshitsü atema
tezüngzüktep ka atema jembiba
sülen hopta tatemlen iba deal
nung süngjang atang.

Senate nung Republicans 53
aser Democrats 47 lir aser iba
bill agizüktsü atema vote 60
nüngdaka liasü.

Democratic Senators Dick

Durbin, John Fetterman,
Catherine Cortez Masto,
Maggie Hassan, Tim Kaine,
Jackie Rosen aser Jeanne
Shaheen nungertemi funding bill
bhukuma agütsütsü atema par
party alema ao.

Parnok den Maine nungi
independent Angus King aden.

Senate Republican Rand
Paul (Kentucky) kisüngi
Democrats nungi timba den
külemi iba bill anema vote
agütsü.

Iba bill agizükba sangdong ya
takdang tazüng aliba nung
sangdong, saka tatem tashi aliba
senators temi ola adoka pela
agizük.

"Asen sorkar tanaben
lapoktsü, federal employees
temi aazüka aliba aser langa
aliba taa angutsü," ta
Republican Senator Susan
Collins-i iba bill agizükba sülen
ashi.

October ita nungi sorkar
indang services aika khen
atema anena lir aser federal
employees 1.4 million shi unpaid
leave mesüra taa mongui mapa
inyaker.

Iba 'shutdown' yagi US nung
tayimtsü nung senzüba aser
maka-maiter America nunger
million 41 atema chiyongtsü
teyari agütsüba densema

services tabu balala nung
kongshia lir.

Hombarnü US tesem balala
nung tayimtsü 2,400 dak tema
athi aser 9,000 shi menudaktsü,
ta airline traffic tracker
FlightAware ajanga ashi.

Iba funding bill ya tang
Republican teloki amokbanga
aliba House of Representatives
dangi aotsü, kong züngsemtem
September ita tiyonglen nungi
Washington yutsür ainshir
session makar.

Hombarnü Senate nung
tangatettep kati arur ama
ajitetba sülen House Speaker
Mike Johnson-i pa indang
chamber nung züngsemtem
Washington-i meyipa shilangtsü
shiogo.

House nung iba ken o
Hombarnü nungi jembi
tenzüktsü saka mapang kobika
agitsüar mejangja.

House nung Republicans ya
menden ana agi timba lir.

US Senate nung tongtipang bill ka agizükogo

Manila, Yimpoksüi/Nov. 11
(Agencies): Philippines nung
yipru tesashi ka ajanga nisung
200 dak tema takum samatsür
anogo ishika lir ano super
typhoon ka ajanga aoba nung
nisung trok asü.

Super typhoon Fung-wong
yagi tzümetsüng aser alinen
bener arutsü, koba ajanga asüba
nisung timba liasü. Iba yagi
province ajunga nung power
raksatsü. Koba mapang tatsüka
lir tashi ajema typhoon akum.

Iba yipru tesashi Philippines
tonga arutsü lia nisung 1.4
million dak tema tesem balala
nungi ainshidakja liasü. Tang iba
yipru ya Taiwan leni aor, aser
nisung 3,000 dak tema
ainshidaktsüogo.

Fung-wong ya taküm South
East Asia linük nung typhoon 21
buba alitsü, aser nisung jenti
tanen makai alimar lendong
balala agi kongshia timtema
aliba mapang iba yipru ya arur.

Fung-wong dang Uwan ta
ajar, koba Aurora province kübok
Luzon nung Deobar aonung
kongshi aser iba mapang mopung
ya 230 km/h tashi ona liasü.

Mopung ya Philippines puti
otsü nung tesashitiba yipru
karbo memenep, saka Fung-
wong yagi tzünglu tesashi bener
aruja ki 4,100 shi okshia samatsü
mesüra shilem kar raksatsü.

Linük nung tesem tuluka tang
tashi tzü agi mubanga lir, saka
Mongulbarnep tashinung tzü
kanga aremogo.

H o p t a
t a t e m l e n
j e m b i t e p b a
tezü ngzü kt ep
yagi federal
sorkar nem
January 30 tashi
s e n o t s ü
agütsütsü aser
y a n g j i
Department of
Agriculture nem
küm piyong
asoshi senotsü
agütsütsü aser
m i l i t a r y
c o n s t r u c t i o n
aser legislative
agencies nem
sen agütsütsü
dena lir.

Hopta ka tsü ngta t yphoon
tanabubai Philippines nung kongshi

Islamabad court kima bomb pokloktsü, nisung 12 asü

http://www.aiimsexams.ac.in

"Nü tashi agi akokba yari dang inyakang."
B I L E M D A N G A N G

Kuli kecha magütsüi China Visa magizük: Sumit Nagal Kerala Blasters-i inyaksangshi anena atar

Yimpoksüi/November 11,
2025 (Agencies): All India
Football Federation (AIFF)-i,
Indian Super League (ISL)
atema commercial rights asoshi
shingaia bid masü ta osang
agütsüba sülen anogo ishika lir
Kerala Blasters puri
inyaksangshi khen atema anena
atatsü asoshi telemtetba agiogo.
Odisha FC aser Mohun Bagan
Super Giant na sülen tang
Kerala Blasters-i iba jenjang
agiogo.

"ISL dak sendakba nung
osang tejangja iba ita angutsü
imla liasü. Ajisüaka Indian
football ecosystem puti otsü nung
nung tang tatentep mapang ka
lir ta ni meteta lir," ta Kerala
Blasters CEO Abhik
Chatterjee-i ashi.

"Telemtetba ka magi tsüngda
ken o aika asadangtsü nüngdaka
lir. Ajisüaka osang kecha

magütsür asünung onok kechi
jenjang agitsü mejangja
kümogo. Iba ajanga kiburtem,
asayartem aser staff tem
shisabuludaktsür, kechiyong
onok rongnung specialised staff
tem lir shirnok taküm football
dak metaloker alir," ta pai
shisem.

Supreme Court tetuyuba
nung Justice (retired)
Nageswara Rao-i anir shimba
AIFF Bid Evaluation
Committee-i bid dak sendakba
nung ken o ya Supreme Court
dangi abentsü, shirnoki inyakyim
ajak asadanga arudar.

RFP nung tongtibang feature
tem rongnung 2025-26 season
nungi ISL club tem franchise
taah waiver asüba, video
support system (and
subsequently VAR) ka
benoktsüba aser Supreme Court
tetuyuba dak ajemdaker 2025-
26 nungi promotion aser
relegation inyakyim benoktsüba
densema lir.

"League nung shilem agitsü
atema club tem tinyaktsü aika
lir. Anogo süitema aoba den
külemi onok renemshitsü atema
mapang tajemba küma aoer.
Ajisüaka ken o takaratiba nung
bentettsü aser osang tejangja
takaratiba nung angutsü imlar,"
ta Abhik-i ashi.

Yimpoksüi/November 11,
2025 (Agencies): India
nunger tebur tennis asayartem
rongnung temaba jenjang nung
alisang Sumit Nagal-i ashiba agi,
Australian Open Asia-Pacific
Wildcard Play-off nung
tokteptsü atema anogo ishika
dang anunga lia China-i aotsü
atema visa asoshi pai apply
asüba kecha kuli magütsüi
magizük.

Open Asia-Pacific Wildcard
Play-off ya 2026 Australian
Open atema qualifying
asayamung ka lir.

Iba asayamung nung Asia-
Pacific region nungi temaba
jenjang nung aliba asayartem
Australian Open main draw

wildcard atema tokteper, aser
taküm iba asayamung ya
Chengdu (China) nung
November 24 nungi 29 tashi
asayatsü lir.

Social media nung India
dangi China indang Ambassador
Xu Feihong tag asüba post ka
nung Nagal-i iba ken o bentettsü
atema takaratiba nung teyari
agütsütsü mepeshia liasü.

"Akümtsübua aliba
@China_Amb_India and
@ChinaSpox_India, ni India
nungi No.1 tennis asayar Sumit
Nagal lir. Ni Australian Open
Playoff nung India tenüng nungi
asayatsü atema China-i aotsü
liasü. Ajisüaka kuli kecha
magütsüi kü indang visa

magizük. Nai takaratiba nung
teyari agütsüra kanga pelatsü,"
ta Nagal-i Mongolbar anepdang
zülutsü.

Nagal ya India nunger tebur
kija asayuartem rongnung ajak
dang temaba jenjang nung lir
aser pai anir India nunger
asayartem  Chengdu
asayamung nung asayatsü imla
liasü. Iba asayamung ajanga
Australian Open 2026 main
draw atema wildcard entry
agütsür.

Iba asayamung nung tebur
aser tetsür kija asaya nung
asayar 16 asayatsü aser iba den
bendenloksema tebur aser
tetsür asayar ti qualifying draws
aser tarep asaya nung tebur
aser tetsür team 12 asayatsü.

2024 küm ya Nagal indang
career nung tajungtiba küm
liasü. Iba küm pa tebur kija
asaya nung jenjang 68buba
tonga asaya.

"Ni world No. 68 jenjang
tonga asayaogo. Ni Olympics
aser tanga asayamung tulutem
nunga asayaogo," ta Nagal-i
ashi. Pa tang jenjang 275buba
nung lir.

2015 küm Wimbledon boys'
tarep asaya nung Lý Hoàng
Nam den külemi junior Grand
Slam title ka abenba sülen Nagal
ya ajaki jangja aküm.

Yimpoksüi/November 11,
2025 (Agencies): Cricket
West Indies (CWI)-i
Mongolbarnü sangdong ka
ajanga, Afghanistan den
January ita United Arab
Emirates (UAE) nung T20I
asayamung ka asayatsü ta
metetdaktsüogo.

Iba asayamung ya January
19 nü Sharjah Cricket Stadium
nung tenzüktsü aser tanungba
asaya ana ya kasa tesem nung
January 21 aser 22 nü asayatsü.

CWI indang Director of
Cricket, Miles Bascombe-i,
"onok renemshitsü atema iba
asayamung yagi sabang tajung
ka agütsütsü. Subcontinental
condition nung team tashi tait ka
den asayaba ajnga onok
combination aser asayaba
yimya arangtetshitsü atema
teyari agütsütsü, aser
asayartem nema India aser Sri
Lanka na nung kasa surface
nung asayatsü aliba atema pei
sasa dak temulung lemteta
akümtsü asoshi maongka
agütsütsü," ta ashi.

Kasa mapang nung
Afghanistan Cricket Board

CEO Naseeb Khan-i ashiba agi,
"World Cup ka asayatsü lia
West Indies den toktepba
ajanga team nung asayartem
shimshiratsü aser India aser Sri
Lanka na nung iba asayamung
atema asayartem renemshitsü
asoshi maongka tajung
agütsütsü. Team renemshiba
onoki kanga junga asadanga
arudar aser West Indies den
asayaba ajanga parnok terenlok
atema sabang tajung ka
agütsütsü."

Taoba T20 World Cup ya
West Indies-i co-hosts asü aser
parnok Super Eight stage tonga
asaya saka knockout atema
qualify mesütet, ajisüaka
Afghanistan bo iba asayamung
nung mezüngbuba semifinal
tonga liasü. Linük ana tsüngda
tang tashi nung ti ben asayar lir
aser WI-i 5 ben aser
Afghanistan-i 3 ben koker lir.

West Indies team tang New
Zealand nung oa T20
asayamung ka asayadar aser
iba sülen Test asem aser ODI
asem asayatsü. Asayamung ya
November 5 nü tenzük aser
December 22 nü tembangtsü.

Yimpoksüi/November 11,
2025 (Agencies): Olympian
Aishwary Pratap Singh Tomar-
i international jenjang nung
maneni kanga junga asaya
Mongolbarnü Cairo nung ISSF
World Championships tebur
50m rifle 3 positions event nung
silver medal nguogo.

Arishi küm 24 tain asayar
yagi kümtem tsüngda India

nunger rifle shooter tem
rongnung tajungtiba asaya
arudar aser Mongolbarnü final
nung pai point 466.9 ngua China
nunger asayar Yukun Liu (467.1)
sülen tanabuba jenjang nung
tembanga liasü. Kasa asaya
nung France nunger asayar
Romain Aufrere-i (454.8)
bronze medal angu aser India
nunger asayar Niraj Kumar

(432.6) pongububa nung
tembanga liasü.

Mongolbarnü qualification
nung Aishwary-i 597-40x
khateta world record yanglur
aliba den kasa küma final atema
qüalify asü. India nunger
asayarsa Niraj-ia point 592
nguteta final atema qualify asü.

Final nung Aishwary-i kanga
süngjemshir asaya, aser asaya
tepeyong amai temaba jenjang
nung aliba asayar asem tsüngda
point ana majung agi dang
bendanger asaya liasü. Prone
series sülen pa tejakdang aküm
saka tatembanglen Liu-i
menepa liasü.

Hombarnü tebur 10m air
pistol event nung Samrat Rana-
i kanga junga asaya-a gold
medal angu, koba World
Championships nung iba asaya
nung India nunger asayar kati
gold anguba mezüngbuba liasü.

Rana-i point 243.7 angu aser
pa China nunger asayar Hu Kai
dang nungi point 0.4 agi timba
liasü. Kasa mapang nung Varun
Tomar-i point 221.7 ngua bronze
medal angu.

Qualification nung arishi küm
21 tain Rana-i point 586 ngua
pa temaba jenjang nung liasü
aser Tomar (586) tanabuba
nung liasü. Tena den Shravan
Kumar (582) nungeri tebur 10m
air pistol team asaya nung gold
medal nguogo.

ISSF World Champ's: Aishwary Tomar-i silver angu West Indies & Afghanistan na UAE
nung T20I asayamung ka asayatsü

mailto:tiryimyim@gmail.com

